
Аңдатпа. Кіріспе. XVІІІ ғасырдағы түрік тарихында Осман империясы мен қазақ 

хандығы арасындағы саяси қарым-қатынастардың маңызы зор. Қазақ ханы Қайып 

Мұхаммед қалмақ пен Ресей ықпалынан құтылу үшін сол кезеңдегі ислам әлемінің 

басшысы болған Османлы сұлтаны ІІІ Ахметке жазған хаты екі мемлекет арасындағы 

дипломатиялық қарым-қатынастың басталуына негіз болды. Зерттудің мақсаты – 

XVIIІ ғасыр басындағы қазақ хандығы мен Осман империясы арасындағы саяси-

дипломатиялық қарым-қатынастарға тарихи негізде талдау жасау. Материалдар мен 

әдістер. Мақаланы жазу барысында Османлы мемлекеттік мұрағатынан алынған 

деректер мен түрік тарихшы ғалымдардың ғылыми еңбектері басшылыққа алынып, 

ғылыми тұжырымдар жасалынды. Нәтижелер. ХVІІІ ғасырдағы саяси қиындықтар мен 

тасымалдау жүйесінің жеткіліксіздігі екі мемлекет арасындағы қарым-қатынастың 

жоғары деңгейде дамуына мүмкіндік бермегенін көрсетеді. Сондай-ақ, бұл ресми 

байланыс Османлы мемлекеті мен қазақ хандығы арасындағы алғашқы және соңғы 

ресми дипломатиялық хат болды. Зерттеуде қазақ хандары мен Османлы түріктері 

арасында орын алған мемлекетаралық байланыстардың сипатын айқындап, нақты 

деректер арқылы ғылыми ортаға шығаруға тырыстық.  

Түйін сөздер: Қазақ хандығы, Осман империясы, Ресей, Қайып Мұхаммед, ІІІ Ахмет, 

Түркістан 

Abstract. Introduction. Thіs аrtіcle elucidates dіplоmаtіc relаtіоns between the Kаzаkh 

Khаnаte аnd the Оttоmаn Empіre іn the XVІІІ century through hіstоrіcаl assessment of the 

letters оf the Kаzаkh khаn Gаіb Muhаmmаd Khаn tо the Sultаn оf Оttоmаn Empіre Аhmet ІІІ 

аs well аs letters оf Sultаn Аhmet ІІІ tо the Kаzаkh khаn dаting bаck tо 1713. Goals. Іn the 

аrtіcle, we аttempt tо shed а lіght оn the nаture оf unstudіed іnterstаte relаtіоns between 

Kаzаkh khаns аnd Оttоmаn Turks durіng the hіstоrіcаl perіоd аnd tо brіng them іntоthe 

scіentіfіc cіrculation thrоugh the study оf empіrіcаl dаtа. Materials and methods. The аrtіcle 

іs bаsed оn the dаtа frоm the Оttоmаn Stаte Аrchіves аnd the scіentіfіc wоrks оf Turkіsh 

hіstоrіаns. Results.The reseаrch shоws thаt the pоlіtіcаl relаtіоns between the Оttоmаn 

Empіre аnd the Kаzаkh Khаnаte were clоse аt hіgh levels.  

Key words: the Kazakh Khanate, the Ottoman Empire, Russia, Gaib Mohammed, Ahmet 

III, Turkestan 

For citation: Ospanova A.K. Analysis of letters of Gаіb Muhammed Khan to the Ottoman 

АНАЛИЗ ПИСЕМ КАЙЫП МУХАММЕД ХАНА ОСМАНСКОЙ ИМПЕРИИ 

НА ОСНОВЕ ДАННЫХ АРХИВА ОСМАНЛЫ (XVIIІ В.) 

Акмарал Кенжеахметовна Оспанова 1 

Аннотация: Введение. В статье описываются дипломатические связи между Казахским 

ханством и Османской империей в XVIІI веке. Исследованы письма, написанные 1713 

году Казахским ханом Кайып Мухаммедом султану Османской империи Ахмеду III и 

султана Османской империи Ахмета III Казахскому хану. Цели и задачи. В статье 

посредством анализа и сопоставления конкретных фактов поставлена цель показать 

характер межгосударственных связей между Казахским ханством и Османскими 

турками, которые не исследованы в полной мере в контексте исторической эпохи. 

Материалы и методы. При написании были исследованы документы из Османского 

государственного aрхива Турции и труды турецких историков. Результаты. Научные 

исследования показывают, что политические связи между Османской империей и 

Казахским ханством не были тесными.  Ключевые слова: Казахское ханство, Османская империя, Россия, Каип Мухаммед, 

Ахмет ІІІ, Туркестан 

Для цитирования: Оспанова А.К. Анализ писем Кайып Мухаммед хана Османской 

империи на основе данных архива Османлы (XVIIІ в) // Отан тарихы. 2024 Т. 27. № 1. 

С. 21-33. (На Каз.) DOI: 10.51943/2788-9718_2024_27_1_21-33 

Кіріспе. XVIII ғасырдың І жартысы Осман империясы мен Түркістан 

хандықтары4 арасындағы дипломатиялық байланыстардың жиілей түскен кезеңі 

ретінде сипатталады. Ресей тарапынан басып алынған Бұхар, Хиуа, Қоқан, Қашқар 

және Қазақ хандары Осман империясынан көмек сұрап хат жазып, елшілер 

жібергендігін мұрағат құжаттары дәлелдеп отыр. Осман империясы мен қазақ хандары 

арасындағы алғашқы ресми қатынастарда осы кезеңде басталған болатын.  

Екі мемлекет арасындағы алғашқы дипломатиялық байланыс ХVIII ғасырларда 

қазақ ханы Қайып Мұхаммед хан тарапынан бастау алғанын көруімізге болады. 

Ресей империясының алғашқы отарлық саясатының басталуы қарсаңында, саяси 

қысымнан құтылу мақсатында алғаш рет Қайып хан Осман Сұлтаны III Ахметке ресми 

хат жолдаған болатын.  

Зерттеудің басты объектісі Қайып ханның Түрік сұлтаны ІІІ Ахметке жазған хаты 

туралы баяндалғандықтан, қазақ тарихында аты көп атала бермейтін хандардың бірі 

Қайып ханның жеке тұлғасы туралы ақпарат берсек: 

Қайып Мұхаммед хан (Ғайып хан) (1650–1719) Тәуке ханнан кейін хандыққа 

келген, қазақ хандығының 15-ші ханы. Хандықты 1715–1718 жылдары басқарған. 

Шығу тегі жағынан: Есім ханның ұрпағы, Сартақ сұлтанның немересі, Құсрау 

сұлтанның ұлы. XVII ғасырдың 90-шы жылдары Кіші жүз руларының бір бөлігі мен 

Қарнақ қаласын5 басқарған. 1704/1709 жылдардан бастап Кіші жүздің құрамындағы 

негізгі рулық бірлестіктердің ханы. 1715 жылдың ортасынан бастап қазақтың бас ханы 

болған (Казахстан, 2005). Сол кездегі орыс құжаттарында қазақ сұлтандарының 

арасындағы ең беделді, әрі ең танымал тұлға ретінде сипатталады. Қайып ханның билік 

еткен алғашқы жылдары жоңғарлармен және Еділ қалмақтарымен үздіксіз шайқастарға 

толы болғандығын көруімізге болады. Осы саяси қиындықтан шығу мақсатында, өзіне 

саяси одақтас, әрі қолдау іздеуге тырысқан Қайып хан сол кезеңдегі мұсылман әлемінің 

қолбасшысы саналған, Османлы сұлтаны ІІІ Ахметке 1711 және 1714 жылдары екі рет 

хат жолдаған болатын. Қайып хан қазақ хандары арасында дипломатиялық 

қарым-қатынасты нығайтуға күш салған хандардың бірі. 

Материалдар мен әдістер. Тақырыпты дерекнамалық тұрғыдан зерттеуге негіз 

болған басты дереккөз: Османлы мұрағатынан алынған құжаттар болып табылады. 

Осман империясының Қазақ хандығымен қарым-қатынасын түсіндіретін құжаттардың 

маңызды бөлігі Түркия Республикасының мемлекеттік мұрағатындағы: BОА. 

Nâmе-і Hümâyûn Dеftеrі6, 6, 351, Nâme-i Hümâyun Defterleri: 6, 352, BOA, 

Nаmе-i Hümayun Deferi, 6,185, BOA, Nâmе-i Hümâyun Defterleri, 6, 184) алынған 

құжаттары зерттеу барысында қолданылды. Бұл құжаттарда Османлы мен қазақ 

хандығы арасындағы дипломатиялық қарым-қатынастарына негіз болған қазақ 

хандығының Османлы сұлтанына жіберген хаттары жайлы деректер сақталған. 

Зерттеуге қолданылған тағы бір маңызды еңбектің бірі: Мемлекеттік мұрағаттар 

Бас басқармасының жетекшілігімен 2005 жылы жарық көрген [Belgelerle 

4Орта Азия территориясында орналасқан саяси хандықтар (Қазақ хандығы, Бұхара хандығы, Хиуа, 

Қоқан хандығы) Османлы архив деректерінде және Түркиялық ғалымдардың еңбектерінде Түркістан 

хандықтары деген атаумен берілген. 
5Қарнақ – қазіргі Түркістан облысы аймағында орналасқан тарихи қала. 
6«Nâme-i Hümâyûn Defterleri» – Осман империясының иелігіндегі және шет мемлекеттерден келген 

елшілік хаттардың көшірмелері ешқандай өзгертусіз, осы құжатқа тіркеліп отырған. Başbakanlık Osmanlı 

Arşiv Rehberi, (Yayına Haz: İskender Türe – Salim Kaynar), BaşbakanlıkDevlet Arşivleri Genel Müdürlüğü 

Osmanlı Arşivi Daire Başkanlığı yay., İstanbul, 2017, 52 p. 

https://kk.wikipedia.org/wiki/%D0%95%D1%81%D1%96%D0%BC_%D1%85%D0%B0%D0%BD
https://kk.wikipedia.org/wiki/%D2%9A%D0%B0%D1%80%D0%BD%D0%B0%D2%9B
https://kk.wikipedia.org/wiki/%D0%96%D0%BE%D2%A3%D2%93%D0%B0%D1%80_%D1%85%D0%B0%D0%BD%D0%B4%D1%8B%D2%93%D1%8B
https://kk.wikipedia.org/wiki/%D2%9A%D0%B0%D0%BB%D0%BC%D0%B0%D2%9B_%D1%85%D0%B0%D0%BD%D0%B4%D1%8B%D2%93%D1%8B

Osmanlı-Türkistan İlişkileri (XVI–XX. Yüzyıllar] «Османлы-Түркістан қарым-

қатынастарының құжаттары (XVI–XX ғасырлар)» атты мұрағат жинағындағы «Осман 

империясының Орта Азиядағы түркі тілдес хандықтарымен төрт жүз жылдық қарым-

қатынастары туралы ресми құжаттардың транскрипциясы мен түпнұсқасының 

көшірмелері. Мемлекеттік архив басқармасының басшылығымен зерттеу жұмысында 

қолданылған тағы бір еңбек «82 Numаrаlı Mühіmmе Dеftеrі (1026–1027/1617–1618) 

(Özеt-Trаnskrіpsіyоn-İndеks vе Tıpkıbаsım), Dеvlеt Аrşіv Gеnеl Müdürlüğü» бұл жинақтан 

Осман империясының Түркістан хандықтарына, оның ішінде Хиуа, Бұқар 

хандықтарымен ресми байланысы сипатталады. 

Зерттеуіміздің аясын кеңейтіп, Орта Азиялық түрік хандықтарының XVIII 

ғасырдағы саяси өмірінен мол мағұлмат берген тағы бір еңбек «Оsmаnlı Аrşіvі Dаіrе 

Bаşkаnlığı, Аnkаrа, 2000; “Hіstоry оf Centrаl Аsіа іn Оttоmаn Dоcuments” Vоlume І. 

Pоlіtіcаl аnd dіplоmаtіc relаtіоns”. Аталмыш жинақта Орта Аяия хандықтарына қатысты 

құжаттардың түпнұсқалары мен транскрипциясы қатар көрсетілген. Бұл зерттеулерді 

талдау барысы, Османлы сұлтандығының Бұхара хандығымен тығыз саяси байланыс 

орнатқанын көрсетті.  

Түркістан тарихын зертетуде маңызды құнды еңбек қалдырған тарихшы 

ғалымдар: Зеки Велиди Тоған «Bugünkü Türkili Türkistan ve Yakın Tarihi», Баймырза 

Хайит «Türkistan Devletlerinin Milli Mücadeleleri Tarihi», «Sоvyеtlеrdе Türklüğün vе 

İslаm’ın Bаzı Mеsеlеlеrі», Ахат Андижан «Osmanlı'dan Günümüze Türkiye ve Orta Asya» 

т.б. ғылыми еңбектері басшылыққа алынды.  

Түркістан тарихына қатысты көптеген еңбектер жазған, шығу тегі башқұрт Зеки 

Велиди Тоғанның «Бүгінгі түркі Түркістан тарихы» атты еңбегі мен өзбек текті 

тарихшы Баймырза Хайиттің «Түркістан мемлекеттерінің ұлттық күрестерінің тарихы» 

және «Кеңестердегі түркілік пен исламның кейбір мәселелері» атты еңбектерінде 

зерттеу тақырыбына қатысты өзекті мәселелер қамтылған. Маңызды ақпарат беретін 

бұл дереккөздерді тақырып бойынша сирек зерттеулер қатарына жатқызуымызға 

болады. 

Түрік дереккөздерінің ішінде біз ең көп жүгінетін еңбек зерттеуші                            

А.Ахат Андижанның «Осман империясынан қазіргі уақытқа дейінгі Түркия және 

Орталық Азия» атты еңбегі. Бұл еңбекте Осман империясы мен Түркістан хандықтары 

арасындағы қарым-қатынастар қарастырылады. Тақырыбымызға қатысты бөлімде қазақ 

хандығы мен Осман империясы арасындағы қарым-қатынастар және кеңес дәуіріндегі 

Османлы-Түркістан қатынастары туралы ақпарат берілген. 

Зерттеу барысында жиі жүгінетін дереккөздердің бірі, Түркістан хандықтары 

туралы маңызды мәліметтер берген тарихшы Мехмет Сарайдың «Osmanlı Devleti ile 

Türkistan hanlıkları arasındaki siyasi munasebetler» атты еңбегінде XVIII ғасырдың соңы 

мен XIX ғасырға дейінгі кезеңдегі Осман империясы мен Түркістан хандықтары 

арасындағы алғашқы саяси қарым-қатынастарды жан-жақты талдап, мұрағат 

деректеріне сүйене отырып, нақты ақпарат бергенін көруімізге болады. Аталған 

ғылыми еңбектер тақырыпты терең меңгеруге мүмкіндік берді. 

Қазіргі теориялық және әдістемелік тәсілдер мұрағат жүйесінен алған тарихи 

деректерді сыни тұрғыдан зерттеп, оған объективті талдау жасауға мүмкіндік берді. 

Анықталған құжатты зерделеу жүйелілік және тарихи деректерді салыстыру әдістері 

негізінде жүргізілді. Мұрағат қорынан анықталған құжаттарға талдау жасалып, 

электронды форматқа көшірілді және транскрипция әдісі қолданылды, ескі Осман 

тілінде жазылған XVIII ғасырдағы мәтіннің мағынасын ашу мақсатында аударма 

жұмысы жасалынды. Мақаланы жазу барысында ғылыми монографиялардан, 

мақалалардан т.б. алынған әртүрлі ақпарат көздері тексеріліп, салыстырмалы талдау 

жасайтын негізгі әдіс – кросс-валидация әдісі қолданылды. Аталмыш әдіс арқылы, 

зерттеу тақырыбына байланысты оқиғалар мен оның негізгі салдары туралы ақпаратты 

нақтырақ түсінуге мүмкіндік береді.  

Ғылыми мақаланы жазу барысында тарихи зерттеулердің негізгі ережелері, 

принциптері мен әдістері басшылыққа алынды, олардың бастысы объективтілік, 

толыққандылық және нақты-тарихи зерттеу болып табылады. Жалпы ғылыми зерттеу 

әдістері кеңінен қолданылды: аналитикалық талдау, тарихи ұқсастық әдісі, сондай-ақ 

материалды ұсыну, кезеңдерге бөлу, дипломатиялық құжаттарды сипаттау және 

салыстыру үшін тарихи және салыстырмалы әдісі қолданылды. 

Талқылау. ХVIII ғасыр саяси қарым-қатынастардың күрделене түскен кезеңі 

ретінде сипатталады. Бір жағынан мұсылман өркениеті тоқырауға ұшыраса, екінші 

жағынан басқыншылық саясаты күшейіп Европа пен Ресей шығысқа қарай кеңейіп, 

әлемге үстемдік ете бастаған болатын. Мұсылман әлеміндегі көптеген мемлекеттер, 

соның ішінде Азияның орталығындағы Түркістан хандықтарының да Ресейге тәуелді 

болу қаупі артқан болатын (History, 2011: 11). Сондай-ақ, Қазақ хандығының өз 

тәуелсіздігінен айырылу шегіне жеткен кезеңі болды. Бұл кезеңде қазақ хандығын 

солтүстікте патшалық Ресейдің отарлауы, оңтүстік-шығысында Қытайдың қолдауымен 

күшейген қалмақтардың бірнеше шабуыл жасауы, экономикалық және саяси 

құлдырауына алып келген болатын.  

Қалмақтар XVІІ ғасырдың екінші жартысынан бастап, өзбек хандықтарына 

шабуыл жасап, қазақ даласын бір бөлігін басып алып, Каспийдің солтүстігіндегі Ембі 

мен Еділ өзендерінің аралығындағы аймақтарды да өз иелігіне қаратады. (Andіcan, 

2009: 191). Қалмақтардың қазақ хандығына жиі шабуыл жасауы Эйюге (Аюке) хан 

(1670–1724) тұсында жиілей түсті. Эйюге өзі ұстанған жан-жақты саясатымен қазақ 

жеріне жасаған бірнеше тоқтаусыз шабуылы нәтижесінде Жетісу, Түркістан мен 

Ташкентті бақылауына алып өз иелігін жүргізе бастайды. Алайда, қалмақ ханы Эйюге 

бұл территория да аздық етіп, экономикалық тұрғыдан әлсірей бастаған қазақ 

хандығына шабуылдарын жиілете түседі. Экономикалық тұрғыда әлсіреген қазақтар 

үлкен шығынға ұшырағандықтан, қазақ халқы ыдырап, жойылып кету қаупіне тап 

болды (Saray, 1993: 22). Бұл кезеңде қалмақтардың әр саяси әрекеті Қытай мен Ресей 

тарапынан бақыланып отырғаны байқалады. Ресейдің Зеленовский кәсіпкерінің 

көмегімен қару-жарағын жаңартып, жақсы қаруланған қалмақтар қарулы әскермен 

қазақ елінде бірнеше рет жорықтар ұйымдастырып (1687–1694, 1711–1712, 1714–1717 

жж.) үлкен шығынға ұшыратты. Бұл шабуылдар қазаққа ғасырлар бойы өшпестей 

болып қалатын ауыр шығындар әкелген болатын. (Қасымбаев, 1993: 26). Қазақ ханы 

Тәуке хан қайтыс болғаннан кейін (1710/15) қазақ хандығына жасалған шабуыл 

жиілегені байқалады (Nahide, 2008: 124). Бұл қазақ хандығының әлсіреуіне, ұлт ретінде 

жойылып кетуіне қауіп төндірген болатын. Қазақтың үш жүзін басын қосқан Тәуке 

ханның өлімінен кейін, Қайып (Ғайып) Мұхаммед ханның (1715–1718) билікке 

келгендігі айтылады. Алайда, Қайып хан тұсында хандықтың орталық билігі қайтадан 

әлсіреп, қалмақтардың шабуылдары жалғаса берді. Бұл күрес 86 жылға созылып, талай 

адамның өмірін қиды және олардың күнкөріс көзі болған көптеген мал 

жайлымдарының жойылуына әкелді. Қазақ әскері қалмақтарға қарсы шығып, жеңіске 

жете алмады. Бұл үздіксіз соғыс қазақтардың шет мемлекеттен дипломатиялық 

байланыс орнатып, шешім іздеуге мәжбүр етті (Hayit, 1995: 27). 

Қалмақтар, XVIIIІ. ғасырдың басында саяси билігін сақтап қалу мақсатында Ресей 

патшалдығына да, Осман сұлтанына да қатар елшілер жіберіп, екі жақты тату 

дипломатиялық байланыс орнатуға тырысты. (Dоnnelly, 1968: 47, Sаrаy, 2017: 13) 

Қалмақ ханы Эйюге (Аюке) хан 1690 жылы Ыстамбұлға Мұхаммед Салих атты екі 

елшісін жіберіп, Османлы сұлтанына бағынатындығын білдіріп ресми хат жолдайды. 

(Sîlаhаr, 1947:707; Saray, 2017:13). Османлы сұлтаны Аюке ханның елшілеріне берген 

жауабында қалмақ басшысын Қырым ханымен жақсы қарым-қатынаста болған 

жағдайда бұл ұсынысын қабылдайтындығын баяндайды. (Nâme-і Hümâyûn Defterі, nr. 

6, s. 520). 1710 жылы қалмақ ханы Эйюге (Аюке) Пехливван-Кулу деген жаңа елшін 

жіберіп, Сұлтанның өзіне білдірген құрметіне алғыс айтып, Ресей патшалығының 

шабуылына ұшыраған Аштек (башқұрт) тайпасымен одақ құрғанын және бұдан былай 

Мәскеуліктерге қарсы соғыс ашатындығын мәлімдейді. (Nâme-і Hümâyûn Defterі, nr. 6, 

201–202). Қалмақ елшісі Османлы сұлтаны ІІІ. Ахмет тарапынан құрмет көрсетіліп, 

жолға шыққандығы айтылады. 

Нәтижелер. Қазақ хандығының басты қарсыласы болған қалмақ ханының 

Османлы мемлекетімен саяси, дипоматиялық байланыс орнатуы қазақ хандарына үлкен 

алаңдатушылық тудырады. Қазақ ханы Қайып Мұхаммед қалмақ ханы Аюке ханның 

Осман империясымен бірге Ресейдің де тәуелділігін білдіріп отырғандығын хабарлап, 

Ыстамбұлға Сейіт Мұхаммед-құлу бек деген елші жібереді. Бұл байланыс, екі мемлекет 

арасындағы алғашқы дипломатиялық қарым-қатынас болып саналады. Османлы 

мұрағатындағы құжаттарын алынған деректерде қазақ ханы Қайып Мұхаммедтің 

Османлы сұлтаны III Ахметке жолдаған ресми жазбасында Эйюге (Аюка хан) Ресеймен 

одақтасып, Османлы сұлтанына елшісін жіберіп, жалған мәлімдеме жасағанын, қазіргі 

таңда Мәскеу (Ресей) патшалығымен бірігіп, түрік тілдес мұсылман мемлекеттеріне 

қарсы соғыс ашқандын және қалмақ ханына осы саяси ойыны үшін екі мәрте 

шапқыншылық жасауға мәжбүр болғандығын ресми хатында баяндаған: (BОА,                     

Nâme-і Hümâyun Defterі, 6/184) (Сур.1) 

Ресми хатпен бірге Қайып Мұхаммед хан Османлы сұлтаны ІІІ Ахметке қымбат 

маталар мен жылқылар сыйға тартқандығы туралы архив деректерінде сақталған (BОА, 

Nâmе-і Hümâyun Dеftеrі, 6/186). (Сур.2) 

Османлы сұлтаны ІІІ Ахмет қазақ елшісін өте құрметпен қабылдағандығы және 

елшінің қажетті сый-сияпатпен «Бағдат» бағыты бойынша еліне қайтарылғандығы 

туралы дерек келтірілген. (BОА, Nâme-і Hümâyûn Defterі, 6/185). (Сур.3) 

 

 
Сур.1. Қазақ ханы Қайып Мұхаммед хан Ресей патшалығымен бірге ноғайға шабуыл жасап жатқан 

қалмақ ханы Эйюгеге (Аюка хан) қандай да бір шара қолдануын сұраған Сейіт Мұхаммед Құлдың 

жазбасы, баяндамасы. Дереккөз: BОА, Nâmе-і Hümâyun Dеftеrі, 6. 184. 

[Fig. 1. Report of Sayid Muhammad-Kul, in which the Kazakh khan Khayip-Muhammad Khan asked to 

take some measures against the Kalmyk khan Eyuge (Ayuk Khan), who attacked Nogai with the Russian 

kingdom. BОА, Nâmе-і Hümâyun Dеftеrі, 6. 184] 

Putа dаr sefîd 

dоnluk 

Lіkаvrі çоb dаr 

sefîd 

Аnberî zerd 

 

Аğаbânû-yı sefîd 

 

Putа dаr sefîd 

 

3 3 3 3 3 

Аl çаpkun re’s Kır çаpkun re’s Kulа çаpkun re’s Demür çapkun 

bârgîr re’s 

Def’a al bârgîr re’s 

1 1 1 1 1 

Кесте 1. Қазақ ханы Ғайып Мұхаммед ханның Сұлтанға сыйға тартқан маталар мен жылқылардың 

тізімі. (Сур. 2. Архив құжатының түпнұсқасы берілген) Дереккөз: BОА, Nâmе-і Hümâyun Dеftеrі, 6/186 

[Table 1. List of fabrics and horses gifted to the Sultan by the Kazakh Khan Gaib Muhammed Khan. 

BОА, Nâmе-і Hümâyun Dеftеrі, 6/186] 

 

 
Сур. 2. Қазақ ханы Қайып Мұхаммед хан тарапынан Османлы сұлтаны ІІІ Ахметке сыйға берілген 

маталар мен жылқының тізімі. Дереккөз: BОА, Nâmе-і Hümâyun Dеftеrі, 6/186. 

[Fig. 2. List of fabrics and horses gifted to the Sultan by the Kazakh Khan Gaib Muhammed Khan. BОА, 

Nâmе-і Hümâyun Dеftеrі, 6/186] 

 

 
Сур. 3. Қазақ ханы Қайып Мұхаммед ханның елшісі Сейіт Құлу Баһадыр ханның әкелген 

сыйлықтары қабылданып, тиісті түрде табыс етілгендігін, елшіге қажетті сый-сияпаттың жасалып, қонақ 

болғаннан кейін қайтып оралуына рұқсат етілгендігі туралы ресми жазба. Дереккөз: BОА, Nаmе-І 

Hümаyün Dеftеrі, 6/185. 

[Fig. 3. An official note that the gifts brought by Seyit Kulu Bahadyr Khan, the ambassador of the Kazakh 

Khan Khayip Muhammed Khan, were received and duly presented, and that the ambassador was given the 

necessary gifts and was allowed to return after being a guest. BОА, Nаmе-І Hümаyün Dеftеrі, 6/185] 

XVІІІ. ғасырдың бірінші жартысында Ресей патшалығы Башқұрт түріктері 

мекендеген аймақтарды басып алып, қазақ хандығының шекарасына дейінгі аралықта 

орныққан болатын. 1711 жылы «Прут» шайқасында Осман империясының жеңіске 

жетуі қазақ хандарының Османлы сұлтандарына деген құрметін арттырып, Ресей 

патшалығының отарлық саясатына кедергі келтіріп, Түркістан хандықтарын өз 

қамқорлығына алады деген үлкен сенімдері пайда болғандығын көруімізге болады. 

(Аndіcаn, 2009: 191-192).  

1715 жылы Қайып Мұхаммед хан Ресей патшалығының басқыншылығынан 

қорғану үшін Құрбан бей деген жаңа елші жібереді. Қайып Мұхаммед хан Османлы 

сұлтанына жазған екінші расми хатында Ресейдің отарлық саясатын түсіндіріп, 

Башқұрт түріктерінің Ресей тарапынан жаулап алынғанын, олардың тіл мен дініне 

Ресей тарапынан қатты қысым жасалып жатқандығын баяндайды. Осман 

империясынан көмек сұрап, Ресейдің отарлық саясатын тоқтатуға көмек беруін және 

Ресей патшалығына Осман сұлтанының көмегімен қарсы шығуға болатындығын 

баяндайды: (BОA, Nâme-і Hümâyûn Defterі, Nr. 6 , p. 351) Қазақ ханының хатын 

төмендегі жолдар арқылы көруімізге болады: 

Bu hаvâlіde cereyаn etmekte оlаn şu hususlаrı dа bіlgіlerіnіze аrz etmek іstedіk. Bіzіm 

memleketіmіz іle Mоskоv’un memleketі оrtаsındа bіr mülk vаrdır kі, оnа Аştek (Bаşkurt) 

derler. Оnlаrın tаmаmı ehl-і sünnet’dendіr. Bіr müdded evvel bu ülkenіn perіşаnlığındаn 

іstіfаde eden Mоskоvlu, оnlаrı zulm ederek zаpteyledі. Оndаn sоnrа bu аhâlі Mоskоvlu’yа 

tâbі оlаrаk vergі vermeğe bаşlаdı. Şіmdі bu аhâlі, dаhа çоk аskerle gelmіş оlаn Mоskоvlu’dаn 

kоrkmаktаdır. Yüzünü bіzlere çevіren bu cemааte yаrdım etmenіn dіnî vecіbelerіmіz аrаsındа 

оlduğu оrtаdаdır. Eğer sіzler bіze yаrdım edersenіz kendі mülkümüzü kâfіrіn tаsаllutudаn 

kоrumаyа kâdіr оluruz. Bu аrаdа ‘küffаr-ı hâksârın bоzulduğu’ hаberі bіzlere yetіştі ve her 

tаrаfа ferаhlık hâsıl оldu. Bunа rаğmen, yаkınlаrımızdаn Kurbаn Bey’і sіzlere gönderdіk. Bu 

husustа emrіnіz ne іse, о bunlаrı tez elden bіze yetіştіrsіn kі оnа hаreket edelіm. (BОА, 

Nâme-і Hümаyun Defterі, nr. 6, 351) (Сур.4. архив құжатының түпнұсқасы берілген) 

 

 
Сур. 4. Қазақ ханы Қайып Мұхаммед ханнан келген ресми хаттың аудармасы. Дереккөз: BОА, 

Nâmе-і Hümâyun Dеftеrі, nr. 6, s. 351.  

[Fig. 4. Translation of the official letter from the Kazakh Khan Khayip Muhammed Khan. BОА, Nâmе-і 

Hümâyun Dеftеrі, nr. 6, s. 351.] 

 

Османлы Сұлтаны ІІІ Ахмет Қайып Мұхаммед ханға жіберген ресми хатында: 

Осман империясының 1711 жылы Прут өзеніндегі шайқастан кейін Османлылар мен 

Патшалық Ресей арасында жасалған шарт негізінде Осман империясы мен Ресей 

патшалығы арасында бейбіт келісімге қол қойылғандығын және бұл келісім негізінде 

Ресейге (Мәскеу) қарсы соғыс жариялай алмайтындығын баяндайды. Алайда, Қазақ 

ханы өз қалауынша әрекет жасай алатындығын және Ресей (Мәскеу) патшалығына 

қарсы соғыс жарияласа, ол оған өз разышылығын білдіретіндігін жеткізген (BОА, 

Nâme-і Hümâyûn Defterі, Nr. 6/ 352) (Сур. 5 архив құжатының түпнұсқасы берілген). 

Бұл кезеңдерде қазақтар башқұрттарды құтқару өз алдына, қазақ хандығының 

тәуелсіздігіне қауіп төнген болатын. Бір тараптан Ресей, екінші бір тараптан Қалмақ 

хандарының үздіксіз шабуылы халықтың әлеуметтік және экономикалық тұрғыдан 

әлсіреуіне себеп болған болатын. 

Османлы сұлтаны ІІІ Ахмет Қайып Мұхаммед ханға жолдаған хаты:  

[...]Kurbаn Beg vаsıtаsıyle tаrаfımızа bаğlılığınızı bіldіren nâmenіz gelmіştіr. Sіzіn 

memleketіnіz cіvаrındа vâkі ehl-і İslâmdаn Аştek (Bаşkırd) cemааtı hаlen zî-kuvvet ve аsker 

іle memlu оlduklаrınа bіnаen mukаddemа Mоskоv keferesіnіn іstіlâ eyledіğі kаdіmmî 

memleketlerіnіn іstіhlâsı іçіn tаrаf-ı emаret meаblаrınа іltіcа, іstіmdаd ve іstіаnet eyledіklerі 

îlаm ve іş’âr оlunmuş. Husus-ı mezbur kurb-і cіvаr-ı memleketenіzde vаkі umurdаn оlmаk 

tаkrіbі іle devlet-і аlіyye-і ebed-peyvendіmіzle Mоskоv Çаr’ı beynіnde münаkіd аlаn 

müsаіâhаyа dаіr keyfіyâtdаn оlmаyıp gönüllerіnіn іstedіklerі şekіlde hаreket etmelerі 

hususundа serbest bırаkılmışlаrdır. (BОА, Nâme-і Hümаyun Defterі, nr. 6, 352; M. Sаrаy, 

2017: 14) (Сур. 5 архив құжатының түпнұсқасы берілген) 

 

 
Сур. 5. ІІІ Ахмет Османлы сұлтанының Түркістан хандықтарынан, Қазақ ханы Қайып Мұхаммед 

ханға жазған ресми жазбасы. Дереккөз: BОА, Nâmе-і Hümâyun Dеftеrі, nr. 6, s. 352. 

[Fig.5. An official letter written by Sultan Ahmet III of Osmanli to Kazakh Khan Kayip Muhammad 

Khan from Turkestan Khanate. BОА, Nâmе-і Hümâyun Dеftеrі, nr. 6, 352 p.] 

 

Қазақ және башқұрттар Ресейге қарсы бірігіп әрекет жасауға тырысқанымен, орыс 

үкіметіне қарсы ортақ жоспар жасалмауы және үш жүз хандары арасындағы өзара 

келіспеушілік, хандықтың бір орталықтан басқарылмауы Ресейдің жыл өткен сайын өз 

территориясын кеңейтуге мүмкіндік туғызды. Орыс патшалығы өз билігін нығайту 

мақсатында үш жүзді және түрік тілдес халықтарды бір-біріне қарсы пайдаланды. XVIII 

ғасыр басында Петербургтан Ресей шекара қолбасшыларына жіберілген келесі 

бұйрықтан көруімізге болады: 

... Қалмақтар бізге қарсылық танытса Қырғыздарды оларға қарсы пайдалан, 

Қырғыз-қазақтар бізге қарсылық танытса, қалмақ пен башқұрттарды оларға қарсы 

пайдалан. Осылайша, орыс солдаттарын қажет етпей-ақ, Ресей патшалығының билігін 

соғыссыз мойындайтын болады. Бір-біріне жау болған қалмақтарды, башқұрттарды, 

қырғыз-қазақтарды осылай басқару керек. (Оlcott, 2002, Kesіcі, 2003: 77–78). 

Осы саясат негізінде Ресей патшалығы Түркістан хандықтары арасындағы 

келіспеушілікті арттыруға барынша күш салып, қалмақтарды қазақтарға, қазақтарды 

өзбек хандықтарына шабуыл жасату арқылы бір-бірін әлсірету әдістерін қолданды. 

Қалмақтардың үздіксіз шабуылы хандықтардың экономикалық тұрғыдан әлсіреуіне 

жол ашты. Бұл әлсіздік Башқұрт және де басқа да Орта Азия территориясындағы 

Түркістан хандықтарының Ресей билігін өз еркімен мойындауына себеп болды.  

1718 жылы қазақ ханы Қайып хан соғыста қаза тапты. Тәуке ханның ұлы Болат 

Қайып ханның орнына хан болып сайланды. Алайда оның хандығы іс жүзінде іске 

аспады, қазақ сұлтандары оның хандығын қабылдамады, әрі бағынбады. Нәтижесінде 

Қазақ хандығы үш хандыққа бөлініп, күші жүздің басы болған Әбілқайыр хан – Ресей 

патшалығынан, қазақтардың тәуелсіздігін қорғамақ болуға әрекет жасап, сол жылдары 

Осман империясына жақындай түсуге әрекет жасады. Бұл жөнінде тарихшы З.В. Тоған 

былай баяндайды: 1741 жылы Әбілхайыр ханның Петербургке келген елшілері түрік 

елшісін көріп, кіші жүз қазақтарын Ресей патшалығының басқыншылығынан 

құтқаруын сұрап, Османлы сұлтандығының билігін қабылдауға дайын екенін жеткізіп, 

Әбілхайыр ханның атынан өтініш жасаған болатын. (Togan 1981: 175). Алайда, бұл 

тілектер орындалмады. Осы кезеңнен бастап, Осман империясы мен қазақ хандары 

арасында ресми байланыстың болғанындығын көрсететін ресми құжат жоқ. Қарым-

қатынас болған күнде де, оларға қатысты мәселелер Хиуа мен Бұхара хандары арқылы 

шешілген болуы мүмкін. Осман империясы Түркістан хандықтарына Ресей қаупі 

төнген күннен бастап қолдау көрсету саясатын ұстанды, территориялық алшақтық пен 

Ресейдің қысымы бұған мүмкіндік бермеді. Қазақ хандарының Ресей билігіне 

мойынсұну құжатында Ресей патшалығының рұқсатынсыз сыртқы саясатта қандай да 

бір әрекет жасауға ресми түрде тыйым салынды. Осы негізде, Осман империясымен 

қарым-қатынас жасау патшалық Ресей мүддесіне қарсы әрекет деп бағаланған болатын.  

XVIII ғасырда Осман империясы Орта Азия аймағындағы түрік тілдес 

хандықтарға Ресей патшалығы татапынан келетін қауіп-қатерді қажетінше ескермеді. 

Хиуа, Бұхар хандықтары да Осман империясынан талай мәрте көмек көрсетуін сұрап, 

ресми хат жібергендігін мұрағат құжаттары дәлел бола алады. Османлының бұл 

хандықтарға берген жауабы Орта Азиядағы Түркістан хандықтарының бірлесіп 

қимылдап, үлкен күш болып бірігуіне кеңес берумен ғана шектелгенін көруімізге 

болады. Османлы сұлтанының бұлай жауап беруге де бірнеше саяси себебі бар 

болатын. Бұл кезеңде Осман империясы дамудың жаңа сатысына көшкен Батыс 

елдерімен қарым-қатынасы қиындап, негізгі саясаты Жерорта теңізі мен Европа 

елдеріне бағытталған болатын. Бұл саяси кезеңде бірнеше мәрте қалмақ шабулдарынан 

әлсіреген, бір орталықтан басқарылмаған қазақ хандықтарының экономикалық 

жағынан дамыған, қару-жарақ тұрғысынан күшейген Ресейдің билігін өз еркімен 

мойындауға мәжбүр болды.  

Бұл жағдайды Орта Азиядағы түрік тарихын зерттеуші Түркиялық ғалым, 

тарихшы Мехмет Сарай өзінің “Rus İşgаlі Devrіnde Оsmаnlı Devletі іle Türkіstаn 

Hаnlıklаrı Аrаsındаkі Sіyаsі Münаsebetler (1775–1875)” (Орыс басқыншылығы 

дәуіріндегі Османлы мемлекеті мен Түркістан хандықтары арасындағы                              

қарым-қатынастар 1775–1875 жж.) атты еңбегінде төмендегідей баяндайды:                             

«XVІІІ. Ғ. Түркістанда құрылған хандықтардың экономикалық және мәдени жағдайы 

өте төмен деңдейде болды. Оның ең үлкен себебі, XVІ ғ. бастап, Европамен Азияны, 

Батыспен Шығысты байланыстырып жатқан сауда жолының жабылуы үлкен ықпал 

етті. Қытай мен Үндістан тауарларын Қара теңіз бен Жерорта теңізі порттарына 

тасымалдаудан үлкен қаржылық пайдаға қол жеткізіп, әр түрлі мәдениетпен 

байланыстырып тұрған сауда жолының жабылуы, халықтың кедейленуіне, Түркістан 

хандықтарының мәдениет пен өркениет дамуынан тыс қалуына кері әсерін тигізген 

болатын. Бұл саяси жағдай тек экономикалық тұрғыдан ғана емес, көп ұзамай 

Түркістанның әскери, қару-жарақ құралдарының жеткіліксіздігіне де әсер етіп, әсіресе 

сол заманға сай батыстық жаңа технологиямен жасалған соғыс қаруы жағынан артта 

қалуына себеп болды. Сондай-ақ, Түркістан хандықтары Осман империясының өзара 

бірігіп, Ресейге қарсы тұрыңдар деген ескертулеріне қарамастан, қазақ және өзбек 

хандықтары өз арасындағы келіспеушілік, хандық пен жерге талас одан сайын 

әлсіреулеріне жол ашты. Түркістан хандықтарының осы саяси жағдайы экономикалық 

және әскери жағынан өте жоғары деңгейде дамыған Ресей патшалығының билігін оңай 

мойындауына алып келген болатын ( Saray, 2017: 2) 

Қорытынды. Зерттеу барысында XVIII ғасырдағы қазақ хандығының тарихы 

жаңа деректермен толықтырылды. Осман империясы мен қазақ хандығы арасындағы 

ресми қарым-қатынастың болғандығын айқындайтын бұл құжат қазақ хандығы 

тарихын терең зерттеуге және халықаралық тарихқа жаңа көзқараспен қарауға 

мүмкіндік береді. Тарихи құжатта XVIII ғасырдағы қазақ хандығына көрші 

мемлекеттер арасындағы саяси мәселелер туралы жан-жақты ақпарат берілген. Ресми 

хаттың мазмұнында қазақ хандықтары мен Осман империясы арасындағы қарым-

қатынас қалмақ-қазақ шапқыншылығына байланысты басталып, Ресей 

басқыншылығына қарсы жалғасын тапқанын көруімізге болады. Қалмақ 

басшыларының Османлы империясы мен патшалық Ресей билігін қатар мойындауы 

арқылы, өз территориясын кеңейтуге күш салғандығы және қазақтар мен қалмақтар 

арасындағы қақтығыстар туралы анықтама берілген. Сондай-ақ, Ресейдің отарлық 

саясатына қарсы күш біріктіріді сұраған Қазақ ханы Қайып Мұхаммедтің Османлы 

сұлтанына жасаған ұсыныстары туралы да мәлімет алуға болады.  

Зерттеу деректері көрсеткендей, бұл кезеңде қазақ және Осман империясы 

арасында белсенді саяси және дипломатиялық қарым-қатынастың орнамағанын және 

бұған әсер еткен бірнеше тарихи себептер бар екендігін көруімізге болады. Бірінші 

себеп, екі мемлекеттің аумақтық шекарасының алшақтығы мен сол кезеңдегі саяси 

оқиғаларға байланысты көлік құралдарының жеткіліксіздігі болса, екінші себеп: 

Османлы сұлтанының Иран мен Ресей арасындағы саяси келісімдері мен Ресей 

патшалығының отаршыл саясаты өз ықпалын тигізбей қоймады. Бұл мемлекеттердің 

Осман империясымен жасаған келісім шарттары арасындағы қайшылық қазақ 

хандығының Османлы сұлтандығымен саяси, әскери, сауда және мәдени қарым-

қатынастардың жоғары деңгейде орнамауына себеп болды. Сонымен қатар, Түркістан 

хандықтары арасындағы өзара билік пен жерге таластың бар екенін хабардар болған 

Османлы сұлтанының Түркістан хандықтарына деген сенімі азаяды. Архив 

деректерінде Осман сұлтанының қазақ ханына берген жауабында Орта Азиядағы түркі 

тілдес хандықтардың өзара бірігуін, Ресей патшалығына қарсы күш біріктіруін 

ұсынғанын көруімізге болады. Осман сұлтанының бұл ұсынысы орындалмады, 

хандықтар арасындағы өзара келіспеушілік бірігуге мүмкіндік бермеді. Бұл тарихи 

оқиға да, Осман империясының көмек көрсетуге деген ниетінің төмендеуіне себеп 

болды.  

Қазақ хандығының, жалпы Түркістан хандықтарының патшалық орыс 

шапқыншылығынан қорғана алмауының көптеген себептері бар. Солардың ішіндегі ең 

маңыздысы хандықтың бір орталықтан басқарылмауы, Өзбек хандықтарын ескепке 

алмағанда, қазақ хандығының өзі үш хандыққа бөліп басқарылған болатын. Түрік 

хандықтарының тақ үшін болған үздіксіз күресінің салдарынан Орта Азия жеріндегі 

хандықтар күн өткен сайын әлсіреп, Ресей билігін өз еріктерімен қабылдауға шешім 

қабылдаған болатын.  

Бұл тарихи құжат Осман империясы мен қазақ хандығы арасындағы алғашқы 

және соңғы ресми байланыс құжаты болғандығын көрсетеді. XVIII ғасырдың                             

ІІ жартысы мен XIX жылдың басында қазақ территориясының Ресей патшалығының 

құрамына өтуімен бұл байланыстар ресми түрде қатаң бақылауға алынып, қазақ 

хандығының барлық сыртқы және ішкі саяси қарым-қатынастары орыс әкімшілігінің 

назарында болғанын аңғаруға болады. Ресейдің Орта Азиядағы Түркістан хандықтарын 

жаулап алуы, Осман империясы арасындағы дәстүрлі байланыстардың толықтай 

тоқтауына негіз болды. 

